
Karimova Vasila Mamanosirovna – psixologiya 
fanlari doktori, professor, Nizomiy nomidagi 
Toshkent davlat pedagogika universiteti; 

Hayitov Oybek Eshboyevich – Jismoniy tarbiya va 
sport bo‘yicha mutaxassislarni qayta tayyorlash va 
malakasini oshirish instituti, psixologiya fanlari 
doktori, professor 

Umarova Navbahor Shokirovna– psixologiya fanlari 
doktori, dotsent, Nizomiy nomidagi Toshkent davlat 

tillari universiteti; 

Qodirov Obid Safarovich – psixologiya fanlari doktori 

arxitektura qurilish instituti; 

Bo‘tayev Usmonjon Xayrullayevich –siyosiy fanlar 
doktori, dotsent, O‘zbekiston milliy universiteti 
kafedra mudiri. 

 

ОАK Ro‘yxati 

Mazkur jurnal Vazirlar Mahkamasi huzuridagi Oliy attestatsiya komissiyasi Rayosatining 2022-yil  
30-noyabrdagi 327/5-son qarori bilan tarix, iqtisodiyot, falsafa, filologiya, yuridik va pedagogika fanlari 
bo‘yicha ilmiy darajalar yuzasidan dissertatsiyalar asosiy natijalarini chop etish tavsiya etilgan ilmiy 
nashrlar ro‘yxatiga kiritilgan. 

 

“Ijtimoiy-gumanitar fanlarning dolzarb 

muammolari” elektron jurnali 2020-yil  

6-avgust kuni 1368-sonli guvohnoma bilan 

davlat ro‘yxatiga olingan. 

Muassis: “SCIENCEPROBLEMS TEAM” 

mas’uliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyog‘och ko‘chasi, 

70/10-uy. Elektron manzil: 

scienceproblems.uz@gmail.com 

Bog‘lanish uchun telefon: 

(99) 602-09-84 (telegram). 

mailto:scienceproblems.uz@gmail.com

Abstract. This article discusses the influence of moral ideals and existing values in society on the formation of 
personality. The question of what changes in the socio-economic formations of society can lead to changes in the 
morality of the individual was highlighted. The issue of moral ideals, their influence on society, and the formation 
of personality was studied. The importance of values and the necessity of choosing them correctly were shown. 
Moral ideals and their influence on members of society were studied. 

Keywords: personality, morality, moral ideal, Erich Fromm, society, influence of the environment, value, 
usefulness, youth, influence of the formation in society. 

SHAXSNING SHAKLLANISHIGA AXLOQIY IDEALLAR VA JAMIYATDA MAVJUD 
QADRIYATLARNING TAʼSIRI 

nodavlat oliy taʼlim muassasasi oʻqituvchisi. 

Annotatsiya. Ushbu maqolada axloqiy ideallar va jamiyatda mavjud qadriyatlarning shaxsning shakllanishiga 
taʼsiri muhokama qilinadi. Jamiyat ijtimoiy-iqtisodiy formatsiyalarining oʻzgarishi shaxs axloqida qanday 
oʻzgarishlarga olib kelishi mumkinligi masalasi yoritildi. Axloqiy ideallar, ularning jamiyatga taʼsiri, shaxsning 
shakllanishi masalasi oʻrganildi. Qadriyatlarning ahamiyati, ularni toʻgʻri tanlay olishning zarurligi koʻrsatildi. 
Axloqiy ideallar va ularning jamiyat aʼzolariga taʼsiri oʻrganildi. 

Kalit soʻzlar: shaxs, axloq, axloqiy ideal, Erix Fromm, jamiyat, muhit taʼsiri, qadriyat, naflilik, yoshlar, jamiyatdagi 
formatsiyaning taʼsiri. 

DOI: https://doi.org/10.47390/SPR1342V5SI5Y2025N19  

Inson tugʻilganidan to oʻlimiga qadar jamiyat taʼsirida boʻladi. Bu taʼsir turli shakl va 

yoʻnalishlarda; bevosita va bilvosita yuzaga chiqadi. Masalan inson oʻzi yashab turgan davrga 

mos boʻlgan urfda kiyinadi, bu jamiyatning insonga bevosita taʼsiriga misol. Bilvosita taʼsir 

nisbatan murakkab shakllarda namoyon boʻladi. Quldorlik davri, sotsialistik yoki kapitalistik 

tuzumda yashagan davr kishilarining axloqiga oʻzlari yashagan tuzum katta taʼsir koʻrsatgan. 

Faylasuf Erix Frommning ʼʼOzodlikdan qochishʼʼ nomli asarida quyidagi fikrlar uchraydi: 

ʼʼAlbatta, tabiat tomonidan shartlangan va hamma uchun umumiy boʻlgan ehtiyojlar – ochlik, 

tashnalik, jinsiy ehtiyoj mavjud, biroq inson xarakterini bir-biridan farqlashga olib keladigan 

intilishlar – muhabbat yoki nafrat, hokimiyatga tashnalik yoki boʻysunishga moyillik yoki uning 

oldida qoʻrqish – bularning hammasi ijtimoiy jarayonning mahsulidir. Insonga xos eng goʻzal va 

mailto:sarvaryarashov04@gmail.com

eng xunuk jihatlar biologik shartlangan inson tabiatidan kelib chiqmaydi, balki inson shaxsi 

shakllanishining ijtimoiy jarayoni mahsuli sifatida vujudga keladi. Boshqacha qilib aytganda, 

jamiyat faqat bostirish vazifasini bajaribgina qolmay, shaxsni yaratish vazifasini ham amalga 

oshiradi” [1]. Yuqoridagi jumlalardan tushunishimiz mumkinki, insondagi yaxshi va yomon 

xususiyatlar uni qurshab turgan muhitdan oʻzlashtiriladi. Albatta, toʻliq boʻlmasa-da, katta 

qismini. Yoshlik vaqtida bolaga odamlar bilan koʻrishganda salomlashish kerakligi va bu juda 

ham yaxshi amal ekanligi ota-ona, ustozlar yoki uning atrofidagi kattalar tomonidan oʻrgatiladi. 

Buni bola kattalar oʻrgatganidek takrorlaydi. Bu harakati uchun shirinlik, suyib erkalash yoki 

maqtov shaklida mukofot oladi. Holat tez-tez takrorlanadi. Borib borib endi uni kattalar 

mukofotlamasa ham oʻz-oʻzidan salom beradigan boʻladi. Va bu odatga aylanib, xulq sifatida 

namoyon boʻlishni boshlaydi. 

Iqtisodiy tuzum jamiyatda axloq meʼyorlariga oʻz taʼsirini koʻrsatadi. Soʻz 

yuritayotganimiz Erix Frommning “Ozodlikdan qochish” asarida bu haqda shunday fikrlar bor: 

“Kapitalizmning iqtisodiy rivojlanishi psixologik atmosferada shunday muhim oʻzgarishlarning 

roʻy berishiga olib keldi. Oʻrta asrlarning oxiriga kelib, notinchlik ruhi hukm sura boshladi. 

Hozirgi maʼnodagi vaqt tushunchasi vujudga keldi, daqiqa (minut) lar qadrlana boshladi. Vaqtni 

bunday yangicha his etishning alomati shunda ediki, Nyurnberg kurantlari ayni XVI asrda har 

chorak soatda bong ura boshladi. Bayramlar sonining koʻpligi ofat boʻlib tuyula boshladi. Vaqt 

shu qadar qadrlana boshladiki, uni befoyda sarflash mumkin emas edi. Mehnat tobora eng oliy 

qadriyatga aylandi. Mehnatga yangicha munosabat rivojlandi. Mehnatga boʻlgan munosabat 

shu darajaga yetdiki, oʻrta sinf cherkov muassasalarining iqtisodiy samarasizligidan dargʻazab 

boʻla boshladi. Qashshoqlashib borayotgan monaxlar ordeni nafrat uygʻota boshladi: ular ishlab 

chiqarmas ekanlar, demak, ular axloqsizdir! Samaradorlik eng yuksak axloqiy qadriyatlardan 

biri boʻlib qoldi. Ayni vaqtda boylik va moddiy yutuqlarga erishish insonning butun vujudini 

qamrab olgan ehtirosga aylandi” [2]. Eʼtibor bering “Samaradorlik eng yuksak axloqiy 

qadriyatlardan biri boʻlib qoldi” deyilmoqda. Haqiqatan ham kapitalizm hukmronligi sharoitida 

narsa, hodisa, hattoki inson ham iqtisodiy naf keltirishiga koʻra qiymatlanadi. Shaxsning 

shakllanishida muhit eng katta omillardan biridir. Iqtisodiy naflilik asosiy oʻlchov boʻlgan 

jamiyatda tugʻilgan inson uni qurshab turgan muhit taʼsirida boshqalarga shu meʼyor asosida 

qiymat beradi.  Qurollar ishlab chiqariladi, soʻngra ularni sotish uchun millati, dini yoki irqi 

bahona qilinib urushlar hosil qilinadi. Bunday holatlar axloqsizlik va insoniyat uchun uyat. Bu 

misollar bizga jamiyatda axloq meʼyorlari qanday iqtisodiy, siyosiy tuzum boʻlishidan qatʼiy 

nazar birinchi oʻrinda turishi lozimligini koʻrsatadi. 

Inson shakllanishida tabiiy muhit taʼsiri mavjud. Ayni paytda insonning ham oʻzi yashab 

turgan muhitga taʼsiri bor. Dastlabki paytlarda insonning tabiatga taʼsiri unchalik sezilarli 

boʻlmagan. Ammo, vaqt oʻtishi bilan inson aqli rivojlanib, oʻzi va uni qurshab turgan olam 

haqidagi bilimlari koʻpayib bordi. Mehnat va jang qurollari takomillashib bordi. Bu 

takomillashuv XVI-XVII  asrlardan tezlasha boshladi va XIX asr oxiri hamda XX asrdan  boshlab 

fan-texnika sohasi jadal rivojlandi. Fanda qilingan ixtiro hamda kashfiyotlar insonga katta kuch 

va imkoniyatlar taqdim qildi. Bu holatni faylasuf Bahodir Husanov oʻzining “Axloqshunoslik” 

nomli kitobida shunday izohlaydi: “…Inson endilikda oʻzi yashayotgan butun boshli sayyoraga 

taʼsir koʻrsata boshladi. Yer tarixida inson birinchi marta ulkan geologik kuch boʻlib maydonga 

chiqdi. Insoniy tafakkur biosferadagi oʻzgarishlarning asosiy sababiga aylandi” [3]. Endilikda 

insoniyat oldida unga berilgan bunday katta miqdordagi kuch va imkoniyatlardan qanday qilib 

toʻgʻri, oʻzi va sayyoraga bezarar holatda foydalanish masalasi paydo boʻldi. Insondagi 

hokimiyat va boylik istagi uni bor imkoniyatini ishga solib, maqsadiga erishishga undaydi. Bu 

maqsadga erishish yoʻlida baʼzan axloq meʼyorlariga zid harakatlar sodir qilingan. Masalan, 

ikkinchi jahon urishi davridagi natsistlar harakati. Bu davrda Germaniyadagi hukmron toifalar 

garchi bu umuminsoniy axloq meʼyorlariga zid boʻlsada, oʻzlarining dunyodagi boshqa 

xalqlardan ustunligi va dunyoga hokimlik gʻoyasini zoʻr berib targʻib qildi. Afsuski, ortlaridan 

millionlab odamlarni ergashtira oldi. Insoniyatning daho farzandlari tomonidan fan va 

texnikada qilingan eng soʻnggi ixtiro hamda kashfiyotlar shu istakni amalga oshirish uchun 

insoniyatning oʻziga qarshi ishlatildi. Shu oʻrinda bir savol paydo boʻladi. Nima uchun millionlab 

odamlar natsistlarga ergashdi? Qanday qilib fan va texnikada ulkan yangiliklarni qilgan fikrli 

elita ham inson tafakkuri orqali erishilgan kuch va imkoniyatlarning bu dunyodagi oliy 

mavjudot boʻlgan insonlarga qarshi ishlatilishiga hissa qoʻshdi? Bizningcha, hukmron kuchlar 

ularni bunga majbur qilishgan. Bunday vaziyatda ilmli insonning tutumi qanday boʻlishi kerak? 

Albatta, insoniyatga qarshi qaratilgan, umuminsoniy axloq meʼyorlariga zid boʻlgan har qanday 

harakatga qarshi turish kerak. Hukmron tuzumning bosimlariga qaramasdan axloq 

meʼyorlaridan chekinmaslik shart. Eʼtiboringizni bir misolga qaratmoqchiman. Xuddi shu 

davrda fan tarixida ulkan burilish yasay olgan olim Albert Eynshteyn yashadi. Undan ham oʻz 

ilmini natsistlarning ikkinchi jahon urishidagi gʻalabasi uchun ishlatishlarini soʻrashdi. Olim 

bunga rozi boʻlmaydi va natsistlarning taʼqibiga uchraydi. Oxir oqibat omon qolish uchun 

yurtini tashlab chiqib ketishga majbur boʻladi. Albert Eynshteyn hayotini Amerika Qoʻshma 

Shtatlarida davom ettiradi. Urush choʻzilib borardi. Buning ustiga natsistlarning atom 

bombalarini yasash uchun yaqin qolganligi haqida ham maʼlumotlar bor edi. Shunday vaziyatda 

Amerika Qoʻshma Shtatlari hukumati ham olimdan bomba loyihasida ishtirok etish va 

natsistlarni toʻxtatishga hissa qoʻshishga chaqiradi. Urushning borishi va agar natsistlar 

yadroviy qurolga ega boʻlsa oqibati qanday boʻlishini olim tushunardi. Shu kabi omillar taʼsiri 

ostida Eynshteyn ham bu kuchni (atom energiyasidan foydalanish) bomba yasashda 

foydalanilishiga rozi boʻladi (Shu oʻrinda bir maʼlumot: Albert Eynshteyn bomba yasash ishida 

toʻgʻridan toʻgʻri qatnashmagan). Natija barchamizga maʼlum. Bomba Yaponiyaning Nagasaki va 

Xirasima shaharlariga tashlanadi. Minglab tinch aholi halok boʻladi. Bu hol olimni qattiq vijdon 

azobiga soladi. Fojiadan keyingi radiodagi nutqida Albert Eynshteyn shunday deydi: 

“Gugurtning ixtiro qilinishi madaniyat va odamzodga qanday xavf tugʻdirsa, uran boʻlinishining 

ochilishi ham shunday xavf tugʻdiradi. Olamning taqdiri endi fan taraqqiyotiga emas, balki 

odamzod xulq-atvorining kuchiga bogʻliqdir. Bizni endi qurol himoya qilolmaydi, fan ham, 

Yerning tagiga qochish ham xatardan saqlay olmaydi. Endi bizni tartib va qonunlarga rioya 

qilishgina halokatdan saqlashi mumkin” [4]. Bir holatga eʼtibor bering. Insoniyatga berilgan 

ulkan kuch va imkoniyatlar davr oʻtgani sayin yuksalib bormoqda. Biz XX va XXI asrda insoniyat 

shu davrga qadar oʻtgan vaqt mobaynida hech qachon ega boʻlmagan kuch va imkoniyatlarga 

ega boʻldik. Bu imkoniyatlarga ega boʻlishimizda olimlarning hissasi katta boʻldi. Meni qaygʻuga 

soladigan narsalardan biri shuki, aslida insoniyatning farovonligiga xizmat qilishi kerak boʻlgan 

kashfiyot va ixtirolar fanda erishilgan yutuqlar birinchilardan boʻlib harbiy sohada tatbiq 

qilinadi va insoniyatga qarshi qoʻllaniladi. Yuqorida eslab oʻtganimiz ikkinchi jahon urushida 

ham shu holat kuzatildi. Sayyorada toʻgʻri bir shaklda yashab oʻtish uchun zarur boʻlgan 

tafakkur agar axloq meʼyorlariga asosan ishlatilmasa, insoniyatning oʻziga qarshi ishlaydi. 

Marhum shoir Abdulla Oripovning “Tafakkur monologi” nomli sherida tafakkur tilidan shunday 

soʻzlar ishlatiladi: 

U goh buyuk erur, goh zabun barbod. 

Sira tushunmadim men uni hayhot. 

Faqat idrokimga zanjirdir shu gʻam, 

Seni eplolmadim, juvonmarg odam!...[5]. 

Aql ezgulikka ham yovuzlikka ham birday xizmat qilaveradi. Yer yuzida yovuz 

harakatlarni sodir etuvchi kuchlar ham aql sohiblari. Faqat harakatlarni axloqiy oqibatlariga 

koʻra emas, oʻzlari uchun foyda keltirishiga koʻra bajaradilar. Bunday kuchlar taʼsiridan yosh 

avlodni asrash har bir ongli insonning burchidir. Yoshlar axloqiga ijobiy taʼsir qiladigan muhitni 

paydo qilish harakatida boʻlishimiz zarur. Xulosa oʻrnida Amerika Qoʻshma Shtatlarining 

birinchi prezidenti Jorj Vashingtonning quyidagi soʻzlarini keltiramiz: “Dinsiz, eʼtiqodsiz axloq 

bo‘ladi deb o‘ylash — xomxayollikdir. Boylik va farovonlikka yetaklaydigan yo‘llarning har 

birida biz eʼtiqod va axloqqagina tayanishimiz mumkin”[6]. Bu soʻzlardan ham anglashimiz 

mumkinki, eʼtiqod va axloq meʼyorlari insoniyat amal qilishi lozim boʻlgan asosiy qoidalardan 

hisoblanadi. 

Jamiyat yoki davlatning rivojlanishi undagi odamlarning qadriyat yoʻnalishlari va 

axloqiy tamoyillariga bogʻliq. Ayniqsa, yoshlarning dunyoqarashi qanday boʻlishi muhim, 

chunki mamlakat kelajagi shunga bogʻliq. Hozir yaxlit maʼnaviy-axloqiy moʻljallarning yoʻqligi, 

moddiy qadriyatlarning ustunligi kuzatilmoqda, bu esa cheksiz moddiy istaklarni, jismoniy 

ehtiyojlarni qondirishga, mavjudlikning oliy maqsadlarining bemaʼniligiga olib kelmoqda. 

Moddiy qadriyatlarning mutlaq ustunligi inson uchun yomon oqibatlarni keltirib 

chiqaradi. Sababi inson uchun u harakat qiladigan ideallarning hammasi moddiy va oʻlimdan 

oldin erishiladigan boʻlsa, inson ularga yetib borishi bilan bu dunyoda mavjudligi qiziqarli 

boʻlmay qoladi. Uni oldinga undovchi sabab tugaydi. Mavjudligi uchun maʼno topolmay qoladi. 

Shu nuqtada unga hammasini tugatish fikri kela boshlaydi. Bunday vaziyatdan qutilish uchun 

inson shunday qadriyatlarga ega boʻlishi kerakki, toki ular insonni har doim 

mukammallashishga undasin, umrining oxirigacha ularga intilib yashasin. Bulardan koʻrinadiki, 

qadriyatlar insonga hayotiy moʻljallar olishida koʻrsatkich vazifasini bajaradi. Bu haqda hind 

mutafakkiri Mohandas Karamchand Gandi shunday degan edi: “Sizning qadriyatlaringiz sizning 

taqdiringizga aylanadi” [7]. Demak inson qiymatli deb bilgan narsalari, harakatlari, fikrlari, 

ideallari uning hayotida aks etadi.  

Xulosa. Maqolamizning boshida taʼkidlaganimizdek inson jamiyatning taʼsirida 

yashaydi. U yashayotgan jamiyatda mavjud qadriyatlar uning ham nimani qadriyat sifatida 

tanlashiga katta taʼsir qiladi. Oʻtmishda va yoki hozir yashayotgan, maʼlum bir sohada jamiyat 

rivojiga hissa qoʻshgan shaxslar koʻpchilik tomonidan ideal sifatida qabul qilinadi. Ularning 

xulqlari ularni ideal sifatida koʻruvchilar uchun ham axloqiy namuna sifatida qabul qilinadi. 

Jamiyatdagi ijtimoiy oʻzaro taʼsirning asoslaridan biri axloqiy qadriyatlarni oʻzlashtirish boʻlib, 

ularning vorisiyligi anʼanalar bilan taʼminlanadi. Inson maʼnaviy kamolotining ushbu nuqtasi 

zamonaviy jamiyatda shaxs qadriyat yoʻnalishlarining asosiy sharti asriy maʼnaviy-axloqiy 

anʼanalarni saqlab qolish boʻlishi kerakligini taʼkidlashga imkon beradi. 

Agar inson qadriyatlarni toʻgʻri shakllantira olsa, hayotdagi maqsadini toʻgʻri belgilaydi, 

yaʼni shaxs boʻlishning toʻgʻri yoʻlida boʻladi. 

